Кутш ёль
Кодi вöвлi Слöбöда-Ягын, тöдö, мый катыд грезд помсö юкö визув ель. Уна сё во чöж сылöн сöстöм, югыд да кöдзыд ваыс мыськö изъяс да галя аслас туй кузя. Тшöкыда Парма шöртi, зумыд кыръяс горувтi, ылö местасянь заводитчö тайö ёльыс, кодöс шулöмаöсь Кутш нимöн. Кöть нёль воськов пасьта, а ваа да чериа: мык, налим да ком öнöдз кыйлöны йöзыс.
Вылö каигöн паныдасьлöны дзормöм горсъяса да сирöсь потасъяса нэмöвöйся ниа да пожöм пуяс. Сэтысь, мазi позъясысь, коркö чукöртлöмны ма. А водзö кö нöшта мунны, позяс корсьны вöвлöм джуджыд гуяс, кытчö йöртлывлöмны вöтлысьяс кöръясöс.
Öтар-мöдар кыйсян угоддьöяс вöчлöмны да уна кыйдöс промышляйтöмны. А вотöс да тшаксö сы мында вотлöмны! Мöд ногöн – вердысь ёль, кодi ас ногыс сöвмöдiс йöзлысь олöм-вылöмсö.

Но öти воö виччысьтöг суис неминуча. Уна шыр да гаг гожöм пуксьöм бöрти рöдмис вöлöсьт гöгöрыс. Муяс вылысь петöм сю пакöститiсны, куысь вурлöм кöлуй розявлiсны, оланiнъясын шыдöс да мукöд сёян йирны кутiсны… Быдсяма ногöн войтыр мездысьны шыр-гагысь видлiсны, но немтор эз артмы. Унаöн лёк дука быдмöгъяс сотлiсны да тшынöдлiсны оланiнлысь пытшкöссö,  а керка гöгöрсö мукöдыс весиг сирöн мавтлiсны. Но таысь отсöгыс эз жö ло.
Öти асылын кодкö казялiс, кыдзи кык кутш варшасьöмны вывсянь муöдз да куталöмны шыръяссö, а сэсся новлöны джуджыд кыр йылö. А матi ыб дорын кеня-варыш тожö куталö ичöт кузь бöжаяссö. «Енмыс кылiс миянöс! Енмыс сетiс отсöг, дорйис миянöс!»- горзiсны йöз. Сы мында радлун быд ловын чужис, мый нывбабаяс весиг бöрдiсны, а гырысь, збодер лэбачьяс эз гöгöрвоны, мый лоис да сöмын югыд синъяснаныс дорласисны йöзлöн гыöмлань. Тöдса вöлi, мый кутш гозъя позъясьöмны неылын, а кеня-варыш лэбалiй орччöн. Гожöмбыд бордъя отсасьысьяс бырöдiсны сикт гöгöрысь шыръясöс. А сэсся винев варыш мыйыськö дзикöдз эновтiс тайö местаяссö.
Лым усьтöдз кутшъяс отсасисны йöзлы мездысьны шыръясысь. Сэсся тöвбыд сьöдбöжъяс да ручьяс мыйта вермисны бырöдiсны найöс.
Тайö кадсянь ёльсö пондiсны шуны Кутш нимöн.
(А.Вурдов)

